
NYAKOROT Ci LOPEYYO

Baa kor umwa aai nyakorot umwaa ci iyyatana eet umwaa
1ici Ngalamu, eet ¢ hai Lopeyyo. lyyatanaak et umwa ci hai
Lujjino 1ic1 Hooi. Baa nyakorot c1 obbi gérréét haaga noho,
iyyatanni 0k0 many ci 'Ramtila hata.

Adtahit 'thek eeta titirén 'loohoth tiho; ai hinna néég aku
nyakorot 'jaat. Tko n&& hinna aku nyakorot 'loohoth cinni. Ma ho,
hoottia 'thek arraawa, hootia hereeyyiaa eet hiitta, “Au hati
Ngalama iyyoko!” Harligimma hinna haal haaga, aitd Ngalama
hollo au buuk. N€ hiitta, “Loggdo ceeg €'th€catti occa hati nadaaita
baag ai 1in héén-tiwwec velek a'nyilitan ngaai; n€ occa hati
thtideheet nii?” N€ ikia eet umwaa 11, “Ma homothiinnu ho6lo, au
'theék hati eeta niccieeg pee, ngaa athaddi lokora ici Nakwaakeeri
hata.” N@€ hfiittiha, “Ayya €l¢! Ma baa tar1 ai eeta hauunna hati
jaatin icci, n€ hati au hatingaan? Ma hati né€ né€g ngaa huduuktia
1ici hati ahtidééni iyyiawaath, 1ici Nyoolbé hata?” AT eeta ligéegi,
“Au 'thék eeta pee, allingannia 1ci Lohibari, ici Cuhudumi hi
1o0mérri c1 Tomowwathi hata vélék. Ahtid né€ hati nadaait iccig
iccaahoni haaga.”

Ma baa 'thék ho, hiirligimta haal 1'thong hi c7 ai eeta
hi'thaaninna hooyyia, n€ hithiktootha tiitirén adtakta, iita didi
uumuria ici Corrokaaci. Ulutti eeta noho né€ 1ito, “HoIo!
Hilkimantteek thodth ci nyakoroto jurrung, agayyu iyyoko niig eet

iccag mé€lig. Abathi ngaati au ataddaanneet haaga noho. Hebenit



tegelwa cig 0komi cig hiccaahoni hi Thooggd. Ablinnaa 'thék
agayyeet n&dg buuk ai, ‘Tko gddng 'thék attiran eeta cig aattig
Hooya ngaati.” Ruiglim 'th€k jurrung hi 'goonu ci aku umwaani
buuk. Doholeec ci ngayy€eéni, ablinnaa 'th€k nii buuk ahimiti c€rémi
jurrung, 'nyaak nyeribiriib hi 'gii vélek. Indd hati ci ko inaatti eet
ci aku adtaha tiifir hata buuk ai, ‘Tko aai biithé&ci didi ci goong
a'nyak eeta cig HooT ngaati.” Ma hajaneeku hoti haaga noho.
Agayyu niig eet iccag ngaa a'thlilinni nyakorot baa artigiim eeta
baag baangaani, rugumi ci 'r€€ni ci 0komi. N& né€¢€ naag cieeg
ngaati ho, hiiriimteek hi 16kiméet haaga, icca né€€ hinna au ararreet
eeta haaga.”

Ma 'th€k didi uumurria, 6bokti 'th€k upwaantta coobbata
manaa umwaani ici baa naang lathiihu. [ita athaddi ningaata. Ma
'thék ho, iita T'thong hoboktod hi arra. Hiitlingteeha thi naag arra né
hoottia hathadieea hébénta tegelwa cig waaraniittag. Huwwaaranta
loota n€ adtahit eeta tlitiréna. Ma ho, iita né€g buuk umamwaaranit
arraawa ninga 1'thong n€ iccaayyio habath 166cidtéc.

Ma 'thék ho, hoottia naag buuk hébéntaawa tegel ci
huwwaaranna thdng. Ed&& ndo néég arraawa 1'thdng. Ma ho, &bénta
t8gél ciniing. Hiccaaktoa 'thék ningaata noho. Uriiglimit 'thék eeta
iccaaktik Thooggo tuduhaac 1'thong hikia tammu umwaa ci obbi
'ring. Udhukiaaheet 'thék tammu haaga noho. Iccaak nég eeta arra ci
Ngalohokoori goong maka 16cokori ge€rréet hata hii t€lla haaga
noho. Hiirligimta ningaata 1'thong hodohok 166ci haau hi ci né€
hati hollo atiili tammu. Ikia 'thék tuduhaaci hiccinit. Ma baa ho,

uhuddi eeta htiduitititd ningaata habath dt€c. N€ tirligimit baa uruta

tari baa {id{i{itits. Emméd nyakorot 'thek gérréét haaga noho né
dohollia buuk apadantdd ningaata g€rréét.

Ma baa hoti ho, ebenit eeta olinya. Ebéna eet umwaa oli
cinni ¢1 @émmedi gerréét haaga noho, né edecit ngaai ningaata
hiccinit. Ma ho, &béna baatti nyakoroto cinni ningaata buuk. Ebénta
thi 'thek eeta ve€lek ciggiing, eeta cig baag adiim €béna olinya. Ma
baa ma uwwaaranoothik olinya ho, &bénta eeta lillia. Uriigiimit thi
eeta lillia T'thong. Ma €décaak lillia ho, i'thiaantaai nyahakar.
Uriiglimit tari nyahakar T'thdng.

Ma baa ho, baa utub 166¢1 okoloothik korra, Tittik ecta eet
cig Ngalamu, “Iyyoko hati ngaa ooyyu niig iina?” Ed&ci né&g ai,
“Tcca 'th&k hati hoboddiootha 'jiaatin nicci.” Tittik eeta, “ Atagguuth
ngaati n& ootiu ngaalloohoth.” Urfigiimit thi n&& eeta cig baag ngaa
aattig arraawa, né€ cig 00 oogin olooyiohi icig aga, 'thaantothoothik
00t uhuddi. Ahtid eeta mérti kor ttho goong hitiingteek ijjo arraawa
ningaata haaga noho. Okd ammudoothihi nii h&ddém aai
ngaaningiti daalli 0kooyyi €¢€ti riiyya. Adaeek daalli noho n€ ngaa
baa ahiid ci abadtéc haaga, gdoong litlingeek ningaata. Ma baa 11
tagiith, atuuthia hinni thobbi€€ta riiyy€titdo hééni urutééni haaga.

Ma ningaata baa ngaalloohoth, alaaco eeta aa hai "Thimoone
oli. Tin 'Thimdong eet tari c¢i Ngalamu iica diooni. Iinnik didi eet
tiko, “Ha'nyaha hatini.” N¢€ thi ma ningaata ho, eberia eeta eet cig
i'thooyyi né Tittik, “O6t a'nyakta tanga.” N& 5ot eeta vélek athaddi
ici Corrokaaci 1ica, n€ Tit0, “Aku 'th€k hati 'gii aa hala. Eberia
thigga eet ci aku acuuhani.” Ed&ci eet umwaa ai, “Nganiit 'thek ci

hati hakuu hacuuhani.” Ma thi ho, 85t ereeyyio eeta. Obdda hinna

eeta niccieeg aag i'thooyyi ho haaga, né iita 1itd, “Ngaana! Edéni
doholeec ci heleggeennu tanga.” N€ hiitta, “N¢€ thi neegi c1
haggam@&ki eleeti piirnanit ngaati ho, icca mii 'thék hdodta.” Edéci
hinna eeta {igéégi ai, “Hereeyyio nddni. I'nya ndd hi'thooyyi eeta
{ig&gi tari. Elémaani gdong baatti tangdd taang &lék né tari hati
aau hutuno? N€ hati hodyy1 piirnanit icci: hoo occa hinna hati
hothooth hai neegi? Ma doholi iccig baag ha'nyaha ho, holld hati né
ipiirria thooth ci magiithu haaga? Iyya mii 'thék hala 'gii icca hai
hati heelli eleeti. Ind6 ci hati hotddi horom icca jurrung, ci
Lohiyama hokoliini hata. N& hati htdd hutuno?” Ed&ci eet umwaa
ai, “Ac! Goong nuun hati hoo hacin ici oou Tica holo. Ma 'thék ai
eet caa n€€, ‘Ngaa hédéni’ taang cinni, anyiik 'thék haau, n€ oko
hati ngaa hadahi neegi?”

Ma ningaata, upwaatta eeta cig baag i'thooyyi ho. lita Tit0,
“Eted8i 'thek &8ti taang didi hdld.” Ma 'thék ho, 1itd eeta, “Noho?”
A1, “Eei.” Obodioothi thi 'thék eeta 60t haaga noho, ligglimanit né
okolli. Horoong thi oho baalli ic1 golla niica.

Nyakorot ¢1 baa abuli g€rré€t nicca. Hammuhi 1bilit
dte€lléna cigannig cig nyakorot ttho hoti ho ngaati.

Dté€llén cig aduha: Tomathio Abari Lobei



DTEELLEN CiG BAAG NYAHUUTAAWAG

Baa a'thiwanni nyahaapani c1 1in gotona. Baa jayyo eet
umwaa c1 hai Lujjino Nyapeto. Kor nicca, ulutta eeta v€I€k cig baag
00 0thooth nyahiitita ttho ho. lita 10ggd0 cig 1in gotoonoga vélek
cig baag gdoong aattig ici Lohibari Tica: hi Lottéed€ hi Piramdi ici
Hadumaakuci Tica hoti, iita ulutta eeta. Baa 'th€k a'nyak eeta merti
c1 abadtéc t00. Ma 'thék hoti ho, othoothito noo eeta tikiimatteek
nyaaggwaana. “Thooth ci baa 'thék aai cee hutuno?” Edéci thi 'thék
nyahaapani c1 1in gotona ho ai, “Doholeec umwa cee c1 baa
harritoothihi hoti, n€ 'yoko haini icca hanuoothi hélégi cig baag
hattiha. Icca hdllongaa 56 h&légi haaga.” N& thi anneek eeta,
“Iyyoko hati aai hutuno? A'nyahi né€ ngaboleét igig to0 cig icca
hoo hadiimani thddth icci?” Edeéct 'thek née buuk af,
“Harruuennuung mii 'thék naa ngagiit cig obbitig ho, eet cig 'thek
iiginnu makatig ho. Baa adaak nganiit nyakangaana n€ 11 nganfit
oko dioo hi morrwahit. Indd oko ci havuyyuung naa ngagiita, hai

hiita hithihit naag v€l€k thooth icci. Ma oho nuun hati haau 'gii ci

hattiha naa cT aai hi c1 0ko 'ceetdd, ngaa mii 'thék hati agayyu niig
buuk. N€ thi n€€ hati agayyu niig eet cig icca omotoonnu hi
ngagiita.”

Baa tinaati eet ci hai Nabongo ci adiim a'thliwan nganfit
gdtdna ho. Tin Nabongd gotoni Oyakddli. Agiili thi hati maanyi
Piramoi agiilothoothik né€ gotoni eet icca. Horoong hati 6motoo
Piramo1 hi Lomoli.

Ma ningaata hitingaayia 'th€k hootia. Baa tar 7in 100c1
tammu buuk. Hammiidoothika maanyi doholeeco aai iragaawa;
irraan 'gwoo. Aai aatti doholeeco buuk hi 'thék eet veélek cig
halaangutdd; dohdl&eni noho. Itinga umwaa muguruur ci iin ngddni
doholeec titho ho, ubbuuk hattiitig. Hedecieeha hootia haauttia 7tt60
muguruur. Haauttia 'thong n€ hiitta, “Aau tar7 hutuno hol6? Ma
abiirreet eeta thong buuk n€ thi holld au aduhaakeet thong inni?
Abtinnaa hothdoth thodth ttho thong hithihit né€g buuk.” Ma 'thék
ho, haauttia hidihidiic ningiti hadtuuhanna maajihi doholeecak
adunnaani. lita aauto loota. Ijinto thi hi eet ci baa 1in jayyio ho,
Lujjino. Anneek maanyi doholeeco eet, “Auunnu hati 616 icaanni
inni? Adiimmu 816 icaanni ne?” Anneek &&ti, “Elé hauunna nuun
'thék ha'nyaka oho nuun thoothiok ciggaang cig hauunna hacinni
nganiita.” “Thoothiok cig baag holld hathihi naa inni? Ma godong
ci hati haga né€ n¢€ tikimaneek eet niccag buuk.” Anneek €€ti,
“Hauunna oho 'thék nuun hiningiti 'gii ci aai hi nyahiita;
hollongaa hauunna hai hati hi'thaayyi thong hode hai hati hijinti
'gd0la umwaani 'gonna'thééta; aitdd. Hauunna 'the€k hiningiti 'gii aa

gdong olu, 'thiiwan!” A1, “Ilaall.” Utiiva gotoondgi cig baag ngaa
aattiyyaa battaala, hi eet cig obbitig ciggiing v€l€k. N€ ijin Lomoli
eet Tinnik, “Auunnu hati ngaati hutuno?” Anneek thi jayy6oi,
“Hauunna 'thék nuun noho.” “Hagayya né€ 'thék nohotaa. Baa 'th¢k
hithikta thoothiok cig aattig hi niccag vél&k. Icca hati ii héléggi
dioo cig aduhaannu niiga, hiningiti né€ helemiinna naaga. Hélémta
naag thooth cunuung ho hi baa aduhaakeet eet c1 1in jayyio ho. N&
ma hati iyyoko 'gii ci nyakangaand Oyak®ddli, a'nyahaannu?” Ed&ci
jayyooi ai, “Aaf hi ci 'thek aitdd.” “Ne thi hati iitaau inni ma ngaa
hedee'nyia 'gii ci aai hi nicca? Icca 'thék hati aitdo thooth ci
hothooth t60, obodiooth!” Ma 'thék ho, €déca nyahaapani ci 1in
gotona ci hai Piramd1 ho didi ai, “Didi! Hadiimi hati naa
homotoonna hi thooth niccaani.” Ma ho, tibbuilingito tari
nyakangaan umwa ciniing. Omottio tari nicca hi Lotteéede. N¢& thi
othoothito thooth 1 'ceethu. Anneek nyahaapani ci 7in gotona ho,
“Haga hati naa thoothiok niccag v€lek.” N¢€ ai, “Ee, ma oko hati
he€leéggi cig aattig hi €€théna?” Anneek &¢€ti, “Haga 'thek buuk;
aattig €€théna hé€n-iyyo. N& hammuhi ha'nyahi taang hurtéétta ci
hat 6ko 'ceetdd, nyangarihiitiik, taang ¢ ngdononi, oli ci
midihooni n€ 11 moolit ci maaloni.” HEl€ggi cig baag agiila nganiit
nyahaapan ci 7in gotona cieegi. N€ thi 11 ngabol&et ligig cig baag
ngaa aattiyyiaa ngadiiha. Okd hati attureek &8&ti hidiic hidiic. Baa
'thek au eeta cig mé€lig ring gerreéet n€ Tittiheet, “Hilli iiginnu
hdmdnné&na? Uruhit mii 'thek tiin ciggaang buuk!” Edéca umwaa
ai, “Homotoo hati naag hi nganiita gitin!™ “'Jaahd! [jja da hati

miudaahaa lohotha 610.”

N€ baa ikia tiliit Nyapeto h€léggi tiko v€l€k baa hobodiaawa
ici nyahtilitaad Tica vélek. Ikia 1'ngid taang umwa ci baa goong
naang. Taang cf ciilahi ci a'nyak hoodi. Anneeka nganiit, “Oga
maalana tiko v€l€k cig baag attikiaa hoti ho. Baa 1in né€g vélek
torkondn. lita i'ngiddi 'loohoth c¢inni hi &8tha h&én-iyyo buuk. Odt
cig 00 €ngeri niica. N€ baa tari ikia thooth umwaa ci baa enggji.
Ikia tarT maarri doholeeco titik akat taang c1 'cieethu, ai, “Hokodyy1
hiningiti 1tongor.” Baa hollongaa 1in thooth niccia cinaang.

N& hammubhi 1bilit dté€lléna cigannig ngaati.

Dtééllén cig aduha: Tomathio Abari

'NYAHIINIT

Baa aai nyakangaan umwaa hi ngaa cinni. A'nyak néég
dohdli ciggiing 616. Doholi c¢ig ngayyig neéeg €lek. Ma kor umwa,
udtuuha nyakangaan nicciee doholeec umwa ci obbi a'nyaki. N€ thi
€rék ngaati occa ammiidaani. Occa ammiida hutuno dé€dé? Ma ai
hijino, 0komi, hiningiti aitdo gotonnia ¢ maaci td0 ci occa ajini.
'R&&n ngeeri athooni buuk.

Ma ngaati, litliva nyakangaan nicciee ngaa cinni, n€ innik,
“Liitaahaa da dohdli niccig.” Uliita morrwahit d6hdli né aarik loota.
Ikia thi nyakangaan nicciee titlivli doholeec c¢inni ci Tin nyangorori
iinnik, “Nyangorori caanni ho!” Ed&ca doholeec ai, “Ee! Nganiit
cieeni baaba.” Tinnik, “Ijja da.” Ikia thi doholeec aau loota. Iinnik
tari, “Iyyoko nii nganiit amminannaa dé€d€?” Anneek doholeec,
“Hamminannii 'thék.” N€ 1innik nyakangaan doholeec c¢inni ho,
“Ma amminannaa nii nganiit didi: duhaahaa da nee c7 acini nii ci
abathi hi ngoonogu ngaati?” N& iko nyangorori cieeni, 0roota
ngooni hodookoth ngaati a'nyahiini. N€ Tinnik maanyi, “Ma hacini
naana, a'nyaki Namaath€.” N¢€ Tinnik maanyia, “Adtuuha 'thék
a'nyaki didi?” Ed&ci ai, “Eei!”

Acini huduha doholeec ¢1 1in nyangorori ho, hiningiti
anyaman doholeec c1 a'nyaki ho maanyi. Ait6d hollo adiim aduha
'nyahiinit cinni. Indd ci aku aduhaani nyangorori cieeni. Aar eet
ciee nyangorori icci hii gotoni doholeeco, hiningiti 'réén ngeeri

athooni.

Ningiti mii 1'th6o1 eet ciee nyeemut ¢ 0k&€ki ngeeri
athooni. Ma 6dolan nyeemut ho, ningiti akuuni ngeeri athoonia
ajini doholeec. Baa ma ajin né€ doholeec ho, uduhaak doholeec
maac cinni. Utik ngeeri athoonia aggam eet nicci nga'thaawa.
Angathand0o €€t ittiha tiin 'tur, 16ctihtila cinni hi &&tha dSmmoto.

Ucuuhani thi Iocthiila, edecia.

Dt&€llén cig aduha: Yo'thebo Lokodo

JINEENIT CI DOHOLEEC CI A'NYAKI

(G0oong ngagfTit loocca icinaang hati arrit doholeeca, n€ icin

ngaannia aai hi c1 hinnia a'nyaki, attiran né€ doholeec ngerrenita
'ring ngaa baalin n€ Tinnik, “Ma aai hi cT hinnia a'nyaki nii ho.”

Ogolloothik né¢€ 'thek ngaannia haaga, aitdd hollongaa adiim née

huduha didi. Hiningiti aai €€t umwaa ci hati aku ajin né€ In66nnod,

ngeeri athooni.

Ma th1 hati ma acin né€ doholeec a'nyaki didi, Gitliva thi
ngeeri athooni hikia hijin doholeec. Ajin anneek, “A'nyaki nii
arritoothikii ngani?” N€ th1 hati uduha doholeec nicciee eet ci
arritoothik Tndonnd ho. Ma aga n&g ho, {ifik thi 'thek noho. Inddnns
thi ¢ hati 6kd agurut nga'tha nicci. Uiik {iliita thi n&& maajihi
doholeecag hi gotoonogi tigig né 60t 1'thong 010 ci eet nicci arrit
ho.

Ma ammudoothik aai 610, itk thi aggam okoleek 'loorong.
[jin thT 7innik, “Aai thooth umwaa hoti, aga occa?” Ma ai icca
hép&hani, uukito th eeta Tndonnd thong. Ma aduha ai, “Haga,”
a'ngathandd 'thék hatini, ittiha tiin 'tur, 1ohiictila hi &tha dGmmoto.

Ma thi ningaata, ma ittiha n€€ tiin iccig nga'thaawag ho
velek, ma thi n€€ hati uruta, alahanoothik né€ni. N& thi né¢ hati
ikia uduha n€€ uruta, hati ma adiim né€ a'ngidoothik doholeec nicci
thong (hittik hii ngaa cinni). Ma hollongaa adiimi, éng€lan thi née
hati nééni. N€ doholeec buuk €ngélana, titik tari idiima et umwa ci
icca arumi.

Edecia dté€lléna ceegi.

Dtéé€llén cig aduha: Katherine Akii

NGA'THA

Baa kor umwa ha'nyahi naa authet ci haniii nga'tha ci
doholeeco, hiningiti aattig dohollia cig ma 60 arraawa, hollongaa
&béyaneek 'gddl ci ai nég, “Inya hapadan eet ci hati aku a'nyak
nga'tha ci atilani.” N€ ma ngaati, 60t icintd hoti haaga noho. Goong
gdong 5hokdl nga'thaai hoti haaga noho. Indd gddng acini nii au
omotooni eeta thoothiok n€ oorio. A1, “Eelit maam!” Goong ai,
“Hollo hoodkorra hi gitin 'lika.” N€ hai nég€, “Nakang, 6t nga'thaal
tarT hutuno, biit 'nyaha eet niccig 616 niici hiitd ramma ho? Goong
aal auth€ti umwaa ci ai ngaai n&€, ‘Nii doholeec ci ngayy&eni, ciin
authet cT eet cig au omotoonniina. Goong haduha thodth ci ablinnaa
ci 'I€hédi, c1 acaran thooth ¢ occa aku ic1 610 cunuung.’ ”

N@€ baa hoko naa nga'thaawa; hoko haggami nyahaapan
umwa ci 1in ngeerti Abeikond, c1 hai Ipord. Haggami golli Nakangi

tinaati Juttiina, ci 7in tinaati habuuo. N€ ma ngaati ma hoko hajini

doholeec henneehi, “Umwa nooyya cieeni?” anneeka, “Baa aai
gdtoni Ipord.” Uilk tari &réha Ipord baa arritoothik dégdg, Gtk tari
icin umwa né 11, “Icci 'thék t60.”

N@ hacini hoti 7'thong, n€ hokoleeha loorong Ipord hiningiti
ci obbi n&&ni, né hatabaanga. N& hiinniha, “Icca aanyihi doholeec
hiitilan hati ma aga didi aini n€€, ‘Baa homotiooa hi doholeec.” ”
N¢€ hatabaanga ci ngayyi buuk. N€ hiinniha n&€, “'Muuk noo thong
n€ uduhaahaa thooth ci 7in didi.” Ma ningaata, hicina uhuceek
maac nicci ngaa cinnééni. Ii nég, “El8! Hammuhi baa amminan
'thek 'thinit 610 nicci, icca baa hattihi thong. N€ iyyoko ma arahan
doholeec Uitligi inyaangu ho, aitdd thooth umwaa c1 abathi t30.
Ha'nyahi naa oli ci tulki.” N€& hiinniha né&€, “Goong aitoo hollongaa
uwwattaa taang c¢1 maacéeéni. Ruuk taang ci ngayyi 'thék ndod niici
noho. Goong ha'nyaka 'gii umwa ¢ maalogiinni ci hai 'thuggum (c1
1in uruto). Ma da hati hirikteek tiina niccieeg hii cig maacig velek?
Daai da noo ci ngayyi!” N¢€ ittiha moolit c1 tholli ci 60rT huul.
Ningiti 6k001 taang niccia nyahaapan ci hai Agira ci 1in ngeerti
Lobaacthond.

N& hiintia maac nicci tiik anyamanaa I6hiictilaawa. Hutugura
hiitik hecebeeha hé€ta uruta nga umwaani. Aku hinnia tammu c1
abadt€c tiggooma hi iyyoko ningiti niccieeni. N€ hiinniha n€€,
“E18! Ovo nganiit authéti tari hutuno? Ho5116 5vodyyeet ngaa hikia
tammu inni?” Ma ho, ikia ngaa umwaani, ngaa ci hai
Nganabeikond. Aku ngaa nicciee noho n€ 11, “Wui! Ma aai hi ci
ngeerti Mingamoi ciee ho, ecebeehi occa 'goonu héét inni?” N&

héd&ca hiinniha nég€, “Hecebi hiningiti taang. Iyyoko nii i1 ngaa ci

ngayyi nohotaa hataa: thooth ho, hollo hiningiti 6komi 'gii c¢1 hai
eet.” N€ 1innihaa, “Inni? Ma gdong arriti nii buuk.” Henneehi,
“Harriti haga thong, haini n&€, ‘Doholeec ci ngayyi ma miirra,
abtinnaa heethinya aai hi iyyoko ho, icca n66 hadiimma taang
umwa buuk haau loota héré€a thodth ci heethinya niccig.” ” Ma
ningaata hoti ho, Tinnthaa morrwahit nicciee, “Iyyoko occa inni?
Tlngeek daho n66. Hakuu hati haanyii naa baabbu.” Henneehi,
“Morrwahit! Ohodeehi thooth inni? Ngaa hittiha 16hiictila buuk, inni
goong tari thoodth noho ho!”

Ma ningaata, itinga maac nicciee €tt€€d loorong noho dtuc
n€ iwir thong. Hukuliooa noho jihi-jihi. Ma nga umwaani,
hopokolleeca, haggama. Aggam 160rongi ci baa agurut attia awiri
hoti noho diihiikiil, iki looc. Haggama ningaata hilibeeha athin
'ramma. Ningiti awiraani noho. Hikia hutugura Gitik apalana tiin
'ramma: ol7 c1 tulki hi moolit ¢ maani tari. N€ ikia titik ataala
16hiiciila 6016 icT Lokwangatddo, hikia hucuuhana.

N€ ma ningaata baa uruta, ikia ittiroothik doholeec bacabac.
aai hutuno?” Anneeka, “El&, ngaa 'thek emeddecka thdsth ci 515
nicci; hammubhi icca 'th€k hati hattihi thong.” N& hiinniha né¢,
“Edecia, ijja daho halaangatdo hothoothio loota!” AT tari hati ci
ngayyi, “Aitd €€ti nicciee hollo attika nganiita.” N€ hiinniha,
“Ngani thi baa cT arritoothikii nganiit ho, ma baa hollo attiki
nganiita.” Anneeka ai, “Oortothoothikaa €€ti nicciee nganiit thong.
Aitod déede ngaa ha'nyak naa authet 'th€k dée€de ci 60ri 'thinit hi
eet icci. Baa hiinani gotoni aa hidici.” “Wo1! Nakang, aauto tari

nganiit h&b&ri arabatti noho inni? Otddcd hébéri hutuno?” Ningiti
ningaata hapacanaani doholeec. N& hiinniha nyahaapan nicci, “El&
bitd! Ma ngaa ha'nyahaakaa thooth umwa ci Tin piirranit haaga

'7’

tari!” N& hapacanaa doholeec. Aku tar1 hati gotonia ci hidici hikia
hiiyon bacabac.

Ind6 iyyoko ci ngaa dydyyori thddth ci doholeec nicci né
ngaa akidannaa nganiit tidiit. Né hiinniha nyahaapan umwa ci hai
Lokure, “Hammuhi hanii hati naa thdoth icci hidiic hidiic. Anyiik
daho n6o hibil ngaati. Hakuu hati hanti naa luhutheet thooth ci
doholeec nicci. N€ iyyoko ma hiinii buuk, hadtuuha naa maac icci
aal hi ci hati anyamannaani. Anyiik daho maac icci hiikiimaneeka
nganiit thooth ci doholeec nicci. Anyiik daho héd€caak tiin cig ai
1in 'tur ho &I€; hiita hiilliinganta ve€lek.”

Ng ittiha maac ciee tiin niccig didi huttlibaneek. N& hiinniha
naa doholeec, “Ng€llan niina.” N€ hiinniha ¢ maaci, “B1iit nii buuk
010 icunni €l€.” N€ hatala naa ningaata hiina n€g€, “Angathan

ngeerti Abeikono doholeec.” Edeccia.

Dtééllén cig aduha: Ali Loliha

HOOYYITANIINIT

NE& thi 'gii cT anneek eeta hoyyianiinit hoti ho, hammuhi 7in
'gii cT occa haga naag vélgk. Iin hoyyianiiniti 'gii ci aku hi gdong
hai naag adticaneek €&t1 eet dtiic umwa hati haanyihoothik 'gii
umwaani. 'Gii c1 aanyihoothik 1n66nno hoti ho, 7in eliinit c1 dtiic ci
adtican né€ ho.

Ng didi, aku hoyyianiiniti hi gdoong hai naag 1in 160c1
magith. Ma adak eet umwa magithi n€ aga n€€ ai ngaa a'nyak eeta
tig€€gl haala, ummuk thi né€€ 11, “Hammuhi icca hollo hadaahi
magith hoti haaga. Icca nuun hokd hiiiik hitiggawaa gitini manaa
icinni.” Ma thi ho, itinga ngaalloohoth cinni didi Gitk manaa ic1
'gddndni. Ulinnik 'thek mana cinni buuk ai, “Inya 'thek hiitik
huddwaanothoothik naa gitin hati hicineeha haal cig abadtéc hikia
heeli doholi.”

Ma ningaata, itinga né€ didi Gtk uddwaand ngerrenita ngaa
aayyaa caa ici olu. Ma uddwaand 1'thong 11 maka lolibo, aku 'theék
hati atiny caa buuk hoti noho til n€ 11, “Gitin! Adimannaa occa

'goonu hutuno? Hadaki occa iyyoko hati naa nganiit neegi?” Edéci

'thék hati nicciee buuk anneek, “Gitin! Daahith 'th€k ci €€hannaa
nganiit hikia ngaati ho. Hakuu 'th€k naa buuk hai goong hikia
haradtaac locokor cunni ho.” “N€ occa hati hadaki ne doholeec ciee
gitini ho?” “Adaka iyyoko hati ne? Tin mii 'th&k ciee authet ci
magiithu haaga.” Ma mii ningaata, uddwaanto hi 'gdoni hutub. Ma
uttlibanoothik korra ci dwaannd, itik nuun hati aanyik 'gdoni haal
cig abadtéc ici olu. Uduhaak 1innik, “Gitin! Aitd0 'thek 'gii c1 occa
hacineekii t66. Biit mii hati boda lohotha hiita huddwaantd noho.”
Ookorit thi hati kor niccia T'thong 0610; {iik aanyik haal c¢ig abadtéc
cig 0ko aduk kor niccia.

Ma hi lohotha, iita uddwaantd tari. Horoong ma maka dtiici,
uddwaantd thi hati né€g hodei 1'thong hiittiibatteek wathittiok cig
adiim né€gi. Ma th1 hati ma €d€caak wathittiok tiko, Gitik thi hati
baatti manu aanyik 'gdoni haal horoong cig titipan lohod hodéi.
Lohod hodéi, €llénnod né€ hi thobbéet 'ramma.

Iin hoyyaniiniti 'gii c1 6kdmi g@rréét. Aanyi nganiit biit hi
eet umwa ci hdlldngaa iin ittiooniohit cunni dé&dé buuk. Okd 'thek
ammudoothihi eet umwa c1 'riing pir. Eet c7 itieelli ngaati occa
othoothonnu buuk.

Authet c1 hoyyianiitto cieeni.

Tlaall& g&rraét.

Dtééllén cig aduha: Tomathio Abari

NYAHABUTO

HOoko iyyoko haduhaakuung naa dté€llén ligig cig baag eet
umwa ci akanni tiina ciginnig hii dting. Ma baa ho, Gitik né€ laiitta.
Utik idiman 'gii goong anneek Didinga “Nyahabuto”. Ithiktu gdong
'gii cT anneek Didinga nyahabuto ho? Hoko iyyoko naa
haduhaakuung thodth ci 'gii tiho.

Uruta 1c1 akatti mirdha tiin cig eet tiho ho, ipiirria Inodnno
dohollia ciginnig geérréét.lkia magithi ci obbi gérréét haaga noho
halaangatdo icinni. litid 'gii ci ngaa adak dohollia t60. Baa goong
ma aattig tiina, €dé€mak eeta doholi biyyi. Ma aattig tiina cig
orooyyi buuk, ngaa aga eeta ngaati €d€canaaki doholi. N¢ 'thek
ummuk &&t1 1'thong 11, “Hadimani occa naa hutuno holo?” Ma baa
ho, ummuha &&t1 thooth ci nyahabutoowo. Ningiti mii 0koo1 &éti
nyahabuto hi 'gdoni umwa. Utik innik, “El8! Adaka iyyoko neegi?

Hakuu mii nyahabuto. Akatti tina 11 dting; ipiirria iyyoko dohollia
magiitha haaga noho. Cineehaa mii 'th€k 'gii umwa htitik hitir6h1
doholi.” Anneek 'goonia, “lyyoko hati ma akuu hoti ho, n€ iyyoko
hati hadaki 'thek ne?”

Ma 'thék ningaata, aanyik €&t taang umwa hodeéethong noho
ci ahurti. Iinnik, “Eri mii morrwahit umwa ciee holli ngaati ho. Biit
d€caneek doholi ici olu.” Ma mii ho, Githi 'th€k morrwahit nicci
tiinu ho T'thong 610; 00t tirtigit dohollia ningaata. Baa arimeeki €eti
morrwahit nicci tiinu ho hi maa'theenit umwa buuk noho hati hoot
hiirimti.

Hollongaa 1in nyahabuto 'gii ¢1 adticanni tiini diooni. Ma
anginoothi nganiit 'gii umwaa cunni buuk, hode 1gorthi thong, ngaa
'thek ko hi 'goonu. Okd enneehi, “El&! Anyaa 'gii umwa. Hakuu
mii nyahabuto hi nganiita.”

Ma 1gorthi nganiit ceremwaana, 0ko 'th€k hi 'goonu
nyahabuto. Ok enneehi, “Eb&lantaa igoriaaha ibiaali 'gddla ici baa
hokodyyi héérona hiina 'thii. Ma horoong ammiida tharathara
umwa, anyaa 'th€k heeli €le. Hotooa 'theék hittrhtr hoti haaga noho;

Hammuhi thooth caanni c7 'gii ci anneek eeta nyahabuto ho

cieeni. Tlaall& g&rrést.

Dtééllén cig aduha: Tomathio Abari

LAIINIT Ci TAMMWO

Ma akadan tammu looc Didingaawa, ittiaman eeta 1'thong né
1itd, “Okd occa tammu hii noho inni? Abli mdnd buuyiaha thong!”
Ma ittiaman aitdod buuyiaha t60, ulutti thi né€g hii lothipit ¢1 maka.
Ma thi ho, 1'thddco eet tigig hoottik maam liiliohT ctiimd-cGima.
Horoong ooik eeta maam Lohidaa hi Taala hode Hanangoroha. N¢
eeta cieeg i'thooyyi ho, 00kor né€g hodookothi 1in 'ramma 'ramma,;
hollo oko €€ti odoyyii. Ma hati ma 60t anyakta maam liiliohi
cliimd-ctiimo veIek, iita thi irimtoothik maama cieeg hodeéi.

Ma Urtiimit eeta maam iccig velek, Tttanyti thi looc né
i'thiaantaai laiinit. Alayyi 'thék n&€g ai hati haanyik Hétkujjen
1hooggd tammu.

Kor ci alaiini né€g ho, ahimit né€g veélek héet aa hai 16jjutiri
n€ uwwalanit Tig€€gi bollook. Ma thi 'theék ho, €bénta t€gel ci ai,
“Ya-ya-miitta atiili hatibaal ee! Lohidoo maam ee! Ya-ya-miitta
atiili hatibaal ee!” Ebenni 'thék eeta hoti 1'thong hiittiibatteek.

(Goong kor umwa ma ebenni eeta hi 'yoko ho, itiil 'theék
tammu noho. Atalit th1 'thék eeta n€ 1'thaanti.

Inoonno ciee noho. Edeccia.

Dtéé€llén cig aduha: Girathia Tiree

HODDIAANIT CI EETU THOOTHA iCi TAMMWO

Baa kor umwa abili tammu nyilok hodéi. Né thi Didingaawa
ica, ma abili tammu nyilok hodéethong, ngaai 'thék aag obbitig hi
eet aag obbitig olu ninga, aliili g€rréet ngaati abilli tammu. N€ kor
ttho, ummubhit né€g hoti 1'thong né€ 1itd baa aai eet umwaa c1 hai
Lominninga. AT baa 0ko né€ laattdod ica baal. N€ udtuukta occa
nuun ngaai tigé€gi hoti. N€ thi ngaai ma acinni nganiit baal, hati
OvO nii nga umwaani, orootannii n€ ijintiina. N€ Titttk LOminninga
nég, “Lominninga! Lominninga! Ok nii hddodkathi baal iica
adiimi ne? Haruka naag caawa ai aai eet c1 huturi c¢i aduhun hidioo,
Tnoonnd iyyoko ci attik tammu.”

N@€ didi aggamit ngaai Lominninga ijinita. “Lominninga! A1
abilli nii tammu. AT nganiit ci aggammeet ngagiit tammwa iyyoko

ma abili tammu cinaang ngaati hoti ho.” N€ ngaati 71 LOminninga,

“Aitdd, hammiri naana hdld.” Oda ndoni, Cuhuduma 'ga'thiséti nga
faani, ngaa 1ll60rith Lominninga. N¢€ 1ittik ngaai, “Lominninga!
Thooth jurrung! Biit 'tihaaheet tammu!” Baa ngaa huukito ngaai,
abilirr1 Lominninga. N@€ tari ngaa abiiri 'thaar cig hai Lominninga
buuk. AT hinna, “Hainna nganiit Paulo.” Ma ho, ootti eeta ici
holooc ici mana ci Lokorihdnd, leeita. O6t uukito 'thék ngaai noho
'thdng h&lém. Anneek, “Ldminninga!” Edéca ai, “Ee!” “Aarihi
tammu ngaana?” Af, “Aai 'thék, hoko hati hattihaakuunga.”

Ma ho, lliitici Lominninga uduhun Ngalobur&€tti ngaati
ahfidééni tiina. Tittik eeta, “'Tiha tammu.” Gaa thi 'thék nii 'gii ci
attinganeekeet eeta hati 11 lidlic nganiit 'gd0l cunnééni, n€ icca
'thék aduha 61ong. Uduhun Lominninga didi maamitod faag goong
hai naag cig uuthik occa hadtiddéeki dé€rén maam. Uduhun 7tt30.
Ma aduhun ningaata hoti ho, Tittik ngaai, “'Tiha!” Gaa thi 'thek nii
tammani hoti, ammiida hinna &€t m&theéheéck. Gaa thi nii m&éthéhéek
hidioo cinni caani. Attiha hinna 6donga battaala. Anneek ngaai, “Ci
'riing niccaani. 'Tiha! 'Tiha!” A1, “Eei.” “Umwa né€€ niccaani ci
hidioo cT1 hati agurraakeet maam.” Udhuheek nicca battaala.
Uduhun 1tt60 tari n€ {iviitica deeri umwa c1 baa aathik tiina 1ttd60 ci
ngaa umwa ci baa alibi n& 6cohi thong. Tittik eeta, “Aarihi baa
aruddeehi ningaatani?” A1, “Ait00.” “'Tiha!”

Ma ho, iita hi Naccuho uukito Lominninga 'th€k hatawaal
ningaata. Uduhuntaai eeta LOminninga ningaata, ipiira 'thek €eti,
€lém 'thek 'gii vélek haaga, hiningiti 1in 'gii cee 'gii c1 ommogeek

eeta. Itinga 'thék Lominninga ningaata né ootti eeta. Ma 'thék leeita

lokora ninga, uukito 'th€k ngaai Lominninga hadaak. Ma adtuuha
ngaai adaahi Lominninga ho, T'thaatti.

NE& baa iita boliithi finn&&cd thddth c¢i Lominninga. Unné&cd
1'thong n€ aggamti ngaai. Hi 'thék ngaa ci Ariyo, hi Ulukori n& hi
ngaa ci Aporu Kenoo. N¢ 'thék aggamti ngaai cig mé€lig 'ring
geérréet, né ittioonti 1'thong Hapwata. N€ 00t a'nyahit tigéegi
Hapwataawa nyilohi torkonon, tigé€€gi hi Ulukori a'nyak irkit
thootha 1c1 Lominninga.

N& Lominninga buuk, uuki né¢ thdotha ici holld €beyant;
ahadaak eeta thong.

Edeccia dté€lléna cigannig ngaati. N¢€ Tlaall€ 10ggo0 cieegi.

Dtééllén cig aduha: Adereano Logale Birimino

NE@ 'gii c1 anneek eeta biili hoti ho, aitdo hollongaa 1in 'gii c1
&lémi &8&ti ai, “Goong habiifii.” Tin 'giimwa ci agunythi komiitta
geérréet haaga noho. Tananga gameek eet abuilii cillatod hode
ngaana, aitd 'thek &&ti holls &lémi. Iin 'gii ci 6komi gérrést.
Tananga hootti eet lokihooa ici obbi gérréet hi habu; aitdoo 'thek et
hollo €lémi noho. Ma ai hootti eet c1 abuitii lokihooa, ajinni hinna
eeta ai, “Aga nii hutuno ai abiitif &&ti ciee? Iin 'gii ci hai biiii ho 'gii
ci aai hutuno?”

N& thi née 'thek didi 'godla umwaani, goong didi haga icca
'theék aai thooth tiho. Hiningiti ma 6mmoori €€ti, horoong alubaaki
moorith umwaa ci aai hi vallani c1 oou, hode aggammi 'gii umwaa
bahuc ninga, ngaa 'thek k361 hi ngari. Okd thi hati anneeki ngari,
“Acinni baa eet umwaa 'buth.” N€ thi iyyoko hiita hagaaco naag

vélek 'gddla niica hiitd, “Tko aai biid didi.”

NE€ tar 'gdola umwaani, goong aattig €gero cig ai eeta abll
tammu. Eg&rd thi cig tari erekeet gérréét niccag. Iyyoko tammu 'gii
ci attiha Nyekuc ho: occa goong aga €€ti ngaati ablilii hutuno? N¢
thi 'gdola umwaani, hiningiti €hényta Nyekuci tammu né €t€hénya
eet ¢1 ablilii, icca 'theék hiitd horoong abii €€ti tammu didi. Abu &&ti
tammu aanyik hiitio hollongaa atiili. Goong kor umwa aanyik
tammu hitiil hiT maka hikia hadak mana. N& thi 'gdola umwaani
ereheeta; hiningiti eet ci anneek eeta buuyiahit ho, 1in tari né€ buuk
eet ci aduhi. Hode thi tar7 eet c1 ablilii haanyik 'gé€én cinni hadak
korra hode tammu ho inni? Hammuhi naa 1in 'gii c1 hai biili ho 'gii
umwa ci al@illifiman eet aai hi 'thittaani haaga.

N@ baa aai eet umwaa c1 aggam eeta Tica. Anneek eeta,
“Abti nii tammu!” N¢€ baa €lém1i didi ai, “Holo baa 'thék habii
didi.” Tittik thi eeta, “Ayya &18! Ma tari ma iin nganiit: 'tihaaheet
th tammu.” Ed&ci 'thék n&& buuk ai, “Icca 'thek hattihaakuunga.”
Ma tari ho, atawan €€ti nicciee looc haaga; iitid hollongaa adiim
attiha 'gii tiho didi.

N& gddng aai 'gii umwaa ci anneek eeta loribo. Iin loribo
nyakdiriit ci arfigiim eeta ai hati hikia tammu. Icca hinnia 'gii nicca
dioo ci hadtuuha naa icca a'nyaha tammu hidiic. 'G6ola umwaani,
1in loribo authet ci ammuhuneek eeta ngaaningiti baarkit ai: ma
'theék 1in 1606cT kor, occa 'thék hartiglim loribo n€ hoot hidtiilia
maam liila ici 'ré€€éni. N€ thi hati hiita hidimanit nyattal ci
loriboowo ho.

N& hodookothi ohoda eeta eet hiningiti thoothiok cig af,

“Abl gitin tammu, abii gitini tiin cigannig, abii gitini doholeec

caanni,” hi thoothiok cig mé€lig gérréét haaga noho cig
a'nyahaakeet thooth c1 anneek eeta biili hoti ho. N€ thi hati ma
haattig hoti, a1 'thék, “Gitin!” A1, “Eet umwa nuun, haggameehi
adimannaa hoti. Tko iyyoko ma 6mmad®dri tiina cigannig ho iko abil
¢cti. Ma hoko caawani, aduhaaka 'th€k ngari ci aruk caawa ho
anneeka, ‘Tinga 010 niica; 'boor €€th ci holli!” hi thoothiok 'th&k cig
mé€lig 'ring hoti haaga noho.” N¢€ 'thék hiito, “lyyoko 'thék didi
loota ninga: occa aattig thoothioha cig aattig noho? N¢& hollo icca
hépéhan haaga.”

NE@ baa 'thek €hénytaanneet ngagiit Nyekuci loota ninga hi
thoothiok v&lgk cig aattigi. Ehényta eet cig hdllongaa abiinnaa hi ci
abtinnaa buuk. Eet c1 &dt€ban dte€llen gerreéet, €hényta 'theék nee
buuk 'gdola hodeéethong ici 'thek €hénytaani eeta vEl€k ho.

NE& kor icci haattiyyi naag loota ninga hoti ho, erekeet 'thék
'gii cT anneek eeta buili ho. Ngaa hudtuukta eet umwa ci anneekeet,
“Tin biidl 'gii c1 aai hoti!” N& tari ngaa hudtuukta thddth ci biiiid
'buuha umwaani ici eheeddi buuk. Hiningiti occa aduhaakeet af,
“Aai but hoti!” Hi1 noho hollo 'th€k haga thooth ci biitio buuk.
Ho6110 'thek haga hode hati adtuunnik thodth ciee blitid ho hatingaan.

Hammuhi edeccia dt€€lléna cigannig ho ngaati.

Dteellén cig aduha: Tomathio Abari

JINEENIT CI EET CI ABU TAMMU

Dtegllén tigig cieeg cig 'gii aa goong anneek Didinga bud.
'Gii c1 adiim anyamanneet thooth cinnééni. Adiim da hammiida aai
goong 'gii ¢ anneek eeta biili ho hutuno?

Né didi, baa aai eet umwaa baarkit. Eet ¢ anneek eeta
Athutingimo1. Baa goong aai né€ ici looc ¢1 0ko ici Bétalado iica
hoti. N€ ma baa ho, 11 100cT kor gérréét haaga noho. N& adak korra
mana ci baa akati eeta buuk g€rré&et; iitio 'thek 'gii ci occa adak eeta
t00.

N€ 00t eeta hi ngari, ittimanit bollook hoti, aduhaak hinna
ai, “Odt aggamit eet icci! Eet ci akanna caawa ho ceeni. Et ci iin
Ciilinit; In6onno 'thék c¢1 abli tammu.”

Ma mii ngaati ho, ulutti eeta. Ulutti 'thék ngaaini noho né
00t aauto nga umwaani hoti. I'thd5c¢d thi eeta et fligig hdot ha'nyakta
eet tTho. Ma ningaata, a'nyakta mii eeta eet nicci lothipitatdo ci
eetu ho. Irrioottik Tittik, “E1& Athutingimdi! Ma thi hathinna ai

aggameekeet tammu niina &l8.” Ep&han 'thek &&ti hoti haaga noho
ai, “Aitd naa hdlld habii tammu hald! Biifi occa gdong nii?” Tittik
eeta, “El& cineet nd6 thong! Eeta ceeg vélek héélla ngaati ho:
hipiiriaa 'thek thdoth ci tammwo. E1& ma 'thék a'nyahi tammu,
anyeet 'thék! 'Tihaaheet tammu iyyoko noho. A1, abii nii tammu.”
Epéhan thi et niccee ai, ”Ho15! Ngaaningiti harritiaani ngaa 'thek
hitilingi biiti. N€ occa hollongaa haddanga olong haini ha'nyahi
€gerd. N€ horoong ma aduhaannu niig ainnu habtilii, agayyu thi mii
oho 'th€k niig 'gdola ttho.” Anneek eeta, “Hollongaa 1in thooth 1
haduhaanna naag ceeni! Aduha caawa ai ngaana! Aggamit
Athutingimd1i. Abbiiting habucceet cunni buuk ai: et ci 1in Ciilinit;
ngeeri ngdononi habucceet c1 aai hoti... Hollongaa in caawa hélégi
ci 00long thong.” Aalla 'th€k €€ti niccee buuk €p&han noho.

Ma thi mii ho, uukito eeta ningaata thong. Uukito eeta
ningaata gé€rréet haaga noho htibiicania hi ci ai hadaahi. Ma baa thi
ho, irrioottik eeta ningaata. Itinga eet umwaa ci obbi irrioona. A1,
“Elg! Ma 'thek didi abii tammu 'gii ci adiim eeta v&l&k ho,
'tihaaheet heelia authenya. Edecia mana uturum 11 'thii. N€ nii buuk
aduhi; hollo hati hirrioonna naag ngaati dé€dé hiningiti hainna
ngagiit dioog cig haduheenna. N€ thi naa buuk c1 hothoothi ho,
habtitii 'thék naa buuk 'ring; hollongaa haini naa ablitii nii diooni.
Ma hati hiita eeta cieeg haggamta nganiit n€ Tittthaa habti tammu,
icca 'theék aa haini: holo! Hibiid mii occa 'thék! Gaa thi nii authet
ci lothipito hi iyyoko ho; n€ hati horoong uhuc umwaa 'thinit
ohodaai noho hiningiti thooth ci abadtéc ho haaga. Ma hati didi
aggamti eeta hi iyyoko ho n€ iittihii: gitin abi nii 'gii ¢ hai tammu,

ma ammiri didi, duhaak 'th€k 'thinita ic1 60r1 Tinnik: holo!
Addangaaka oho nuun 'thék nganiit caawa thong. N& thi hodookothi
hollo 60long caawa, aduha oko 'thék thooth umwa didi.”

N@€ mii ningaata aau eet ciee 1'thong n€ ummuk 1i, “Holo!
Hi iyyoko baa 'thék aduhaakuung caawa ho, hammuhi hiibtitio 'thék
occa didi.” Tittik eeta, “Nohotaa haaga! Gawaaheet thi n&g nii
ngagiit tammu!”

Uruta ic1 €lémi1 €ti cee ai habuitii, atawani tari eet ittihi 177l
ci Heleciti haaga. Iitid hollongaa agawa ningiti aayyi tammu buuk.
'Gii c1 aanyik 1noonnd hélém thdoth ci biitio ho, 1in t€€Ithit c1 ai
né€ ohodaanna hati eeta. N¢€ 'theék didi aitd eeta autheta 1c1 hai bui
ho hollongaa ahirangi. Ohodiaa 'thék &t didi. Ohodia 'thék eeta
cig méelig 'ring Didingaawa hiningiti 'gii ci anneek eeta biili hoti
ho. Ara 'thék eet niccee anneek eet, “Baa 'thék haarihi 'gii cT alaam
tammu ho laattod Helecca!” Ookorit thi hi eet 66t 1'thong Helecit.
Utik innik eet, “Baa haarihi ngaati!” Udhuktoothik thi hi eet iitani
n€ acalwéeco 'th€k maam hoti haaga noho. Anga'ngany 'thék &&ti
hoti haaga noho ningiti énnéeki eeta, “Athutingimdi! Nee tari ci
idimanuu nii hoti ho? 'Tihaaheet tammu hidikoothong heelia ngaai
cieeg 'gdol hoot!” Aala 'th€k awanit looc noho. Ma ho, ecebit 'thék
eeta Athutingimo1 thong n€ aanytik atangu korra moduun.

Ma baa 'th€k hoti baa ipiiria eeta buuk thodth icci, Gitik ittiha
tammu didi ngaati baalli aariki. Tittik eeta, “Itiangithi 'th&k nii
tammu ngaati ningaan?” Edéci ai, “Hiyyangithi naa tammu icci
ngaati kor baa hadtahi illieeri baal.” Tittik eeta, “Iyyoko nii baa

adtahi illieeri baalé€ni; hainna hinna naag aduuti oho thong; ko né€

abiifii thong?” Edéci n&é ai, “Baa 'thék haduuti thong.” Ijinit eeta
ittik, “Aduuti ne?” Ed&ci né€ ai, “Baa 'thék haduuti hahiidi
thong.” “N€ ubuuwu tari nii 'gii cT aanyi nganiit dtaak illieeri ho
inni?” A1, “HOI0! Agaac 'thék niig 'gii c1 hai blili ho, 1in 'gii c1
erekeeta. Iggiitha occa 'th€k 'gii umwaa haaga hiibti tammu ho.” N&
'thek eet ttho didi titik agawa haal Tigig cig baag aarik Thaoonnitoo
tugeegi, liila c1 Monita ici holooc. A'nyahit haala tiko nyilok hodei
ngaati aattiyyi ningaata. Ma hacinna kor tiho, aattig hinnia hi c1
hati ngaa aarik €€ti aangaani noho. N€ 'th€k ngaati, icca hiitd aai

'gii ¢ hai biifi ho didi. Tlaallé 1bil authdti caanni ngaati.

Dtééllén cig aduha: Tomathio Abari

THOOTH CI 'NGARITU

Iin ngarita akiimit ciggaac cig olu. Aitd né&g holldngaa Tin
akiimit cig adticanni laaina. Eelleet né€g ngagiit 610 adawaakeet
€gernéeén cig Tin corrééna. N¢E tige€gi didi, aa'nyeet 'th€k €gernaac
ci attiran ¢ aduhod hi ci occa attihaakeet akiimita thong. Goong
akiimita buuk kor umwa anneekeet, “ Anyamand moorithi cee
ngaati ge€rréet; occa ooyyu adticannu moorith icci ici olu.” N&
moorithiooha cig aattig hi iyyoko ho, goong adtican eeta Thooggd
olo.

Iin ngarita gooliok 'ramma. Aattig cig aa'nyeet &g&rnééna né

aattig cig aruk caawa hati adiimi nii 0k0 umwaani, hoGtha hode

'lika. Ma 0ko 'lika, anneeki 'thék hati ngari, “Lika cunni ho, 7in hati
1Tho ci ablinnaa gérréét.” Hode ma Tin caawa cig hoothag, anneeki
hati, “Akidan nganiit authéti; biit nod diima 'lahahit hode agguttooc
né ecebeehu 'thoota!” Hode ai, “Biit ndo0 cebeek 'lahahit hode
agguttooc attia!” Hode anneeki, “Biit juhan doob!” Aduhaaki hati
né€ doob ci niini, ¢I marihi hode c1 holli?. Aito 'thék naa buuk
hollo haga thoothiok cig ngaritu ho vélek.

N¢ 'thek hodookothi, aattig ngarita tige€gi cig artigiimi
'gdondgi. Iin ngarita cig arfigiimi 'gddondgi ho cig aaddi gérréét.
Ho6do0okothi ict olu, adtican né€g thoothiok iccig hillowan laaina.
Goong kor umwa aai ngaa ci hollongaa a'nyaki. Goong né€ 'thek ma
a'nyaki buuk, au adaahi doholia haaga. Ma thi ho, idiimito ngarita
turtiglimti ngaa nicci loporrianga hati hiitido dohollia hollongaa
adaahi. Ma tGrligimti velek, Tittik, “Ngirrand!™ Itigiillak thi hati
helégi cig 0ko angirani. Ma horoong ikia €€l Nyekuci ngaa nicci
amyak doholeec, atalit thi 'thek né€g buuk n€ idiimito diiman.

(Goong ma 0koo1 nii moorith hi Thodoggd, 60 hati anneeki,
“BTit tugura &&th!” Aduha né€g hodookothi ima cig &éth tiho.
Horoong anneeki, “Biit tugura €€th c1 obbi c1 ciilahi n€ ikia ibbooru
urwacani looc.” Ma erretio thodth ci aduha ngari ho hi moorith
cunni, aku hati adiimani nii Tn66nno 'giia ci maka gerréét. Horoong
aanyihi hoony hode agurreehi merkec. Atal thi hati né€ buuk
iinnihii, “Tlaall& g&rrést!”

Goong kor umwa adiim ngari laata. Horoong adiim laata

thobbi€ét 'Tamma; attiha 'thék hati nii noho. Goong kor umwa

anylitaniaak mérta n€ ikia 60co0d Gitth1 ici 016 c¢inni. Ma hidic laata,
artimoothik thi hati 'gii c1 aai hi ny€riimaaca hode baabbu.

N& thi ma tGitkaa ngaa, 1in tari thoGth 7 tiiri g€rréét nicca.
Hi aa gdoong hai naag ngaa &ét€tt€daani ngaa ajju thong, 0ko attureek
ngari héét cinni. Ma th1 hati ikia utuhuyia, ikia 'thek Gidiimani ngari
nicciee baa attureek h&€t ho. Adiimanni 'giia c1 obbi g€rréet;
horoong agurroothik hoonya. Goong kor umwa ibboor hodony umwa
thong buuk n€ urrwacani looc.

A'nytitaniaa tari hati mérta ci obbi 'ring kor ci duhunaattd né

Hammuhi icca né€ 'thék haga naag ve€lek eet ci anneek eeta

ngari ho.

Dtééllén cig aduha: Tomathio Abari

LOPORRIANG

Iin loporriang rugumi umwa ci attiha ngarita hati horoong
Oommoori eet umwaani. N&é horoong ummuddia né€g moorith nicci
ai, “Moorith ci occa adimanni 616 cieeni.” N€ 'gddla Tici, utturieek
né€g eet nicci Gmmoori ho héeta. Ma 'th€k aalla GmmoorT et
noho, {irfigiimti thi thong. EI8mi 'thek mooriahiti thddth ciniing.
Anneek hati ngarita eet cig eet ¢ dmmddri ho, “Ukiimatteek authet
ci loporriango.”

NE@ thi hati kor tiho, Gi'nyltanit eeta mérti. Ma thi ma uduu
merta, iita th hati ngarfita cig au artigimi eet ¢ 6mmoori ho. N&
th1 hati ningaata, Girligim mooriahiti wathinniok 'ramma hode iyyo.
Ma edecia wathinnioha cig riigliimak, oogito thi hati ngarita
hidong n€ ibboorito a'theet. Ocoodito thi mérti umwa ootti 616 ci

ngari ci artigimi mooriahit ho.

Hollongaa 1in mérti dioo ¢1 6cd0d ngarita 010 ci et cig
Oommoori, 0cood 'thek néeg buuk hélégi cig aattig hi dilanya hi
baabbita hi laatina hi a'tha hode &&tha. HElegi cieeg velek, Tin
heélégi cig adiim ngarita adimaniini eeta cig Ommoori hati icinit
'thék neé€g didi erretio moorithi hi €gérnaac.

Goong kor umwa, arfigiimi eet né utturieek hiidild. E&ti ci
artiglimi ngarita hiningiti haitilo, adiiman né€ hélégi cig meelig
geérréet; n€ thi hati 71 né€€ buuk ngari. Thooth ci loporriango cieeni.

Dtéellén cig aduha: Antonnio Lobaalu Jino

LOHOULI

N€ 'gii ci anneek eeta lohouli ho, adunna né€¢ kor umwa
'gd0la Taa goong hai naag 60rtothoothiki €€t1 eet 'lika. Hiningiti
'lika, ma horoong ai kaat iding hoti ho, ko né€ hati aayyaa eet
umwaa ic1 golla, holld adtuuha buuk. Ningiti 6ko ammiidaani dila
00rtothoothiki 1ica noho. Hode kor umwa, adunna lohouli hi aa
goong hai naag €pehandd eeta n€ urukto 'gdola umwaani. N&é ma
attiha umwaa 'gii c aai hi hibahiti hode dila hati buuk joratdd hoti
ho, aruk hinnia 'gooni hadaak. N€ ciee 11 lohouli ci aku 'gdola
umwaani ic1 ereki nganiit buuk. Ma nuun Tin uko0nit haaga, occa
'thék huuko6d naag velek hibahinyaanni hode huukdd halliéni.

N& baa kor umwa hadtuuha naa thooth ci lohoulio ¢1 baa
00rtothoothiki eet umwaa ci hai Loyyarith nyahaapan umwa ci hai
Kamaar Naggolomuna. Hiningiti thooth ci baa dngdnyooni taang
umwa noho. Okd tari nyahaapan ci hai Kamaar ho, aggama

doholeec ci helegeennu taang @mmeén haaga noho, taang ci baalli

iroraneek né€ Loyyarith. N& thi ma ningaata, Tinnik &&ti Tnoonno,
“Ikia tari Gith1 'gii haaga hutuno, ma baa tari a'nyak 'gii ciee
ngabolo? Iyyoko baa nooyya hikia haau 'gii ciee ngaati ho, hollo
aggam ngabdlooni?” Edéci ndé ai, “Neeggii! Ma tari hakuu naa
hodookaoth hadiimi hattureekuung eet umwa tari ¢ ngaboloonu,
illoorru niiga.” Ningiti a'ngidi taang ningaata noho. Ma ai
hiintiooth &&ti hoti ho, &'ngédit hinnia eet a'thiit hi ci ai hetteeddia.

IIiili thi ci hai Loyyarith ho 'thék ningaata. Ma ho, ommottio
'thek Naggolomuna; ma 6mmotdo hoti ho, allabeek ndo &€t1 ¢1 hai
Kamaar ho hi c1 ai hoko n€ uuk hibahita. Ma 'thék ik Kamaari
Tica ho, Gitik1 tar hi dila niici noho, n€ akat a'thiit c1 Loyyarithi. Ma
adtuuha Loyyarithi akanni a'thiiti hoti ho, Tittihiia 'thék né€ dila
cinni niici noho, ningiti akanni 'thék eet clirimttim. Ningiti 'thek
adaanni Kamaari nga itiho noho. Baa ma adaahi KamaarT hoti ho,
00t thi eeta irrioonito thooth ci lohoulio.

(Goong irrioon eeta lohouli hoti: hati ullwaana, ici alluyyi
eeta velek ho, nganiit 'thek eet c1 aruhi eet ho cT attiha 'gii ve€lek ci
occa adak eeta ningaata. Attiha 'gii vélek hiningiti neegi? Hiningiti
nganiit ci a'nyaha thdoth tiho velek. 'Gii ¢ aai hi €€th ci biyyeetu
buuk, nganiit 'th€k ci akuu 6hoda. 'Thaalla 'gii c1 aai hi
nyepunyoota, nganiit 'thék c1 adiima. Hode laata ¢ aai hi ci icca
aiili eeta hati'theet, nganiit 'th€k ci hati aga 'gddl i1 attihaani.
Tananga 'gii c1 aai hi a'th&eti c1 udeéetto, attiha nuun 'thék eet ci
horoong 1in gotoni eeto, 'gddla umwaani hiningiti agayyi thooth

ciee ai oortothoothik &&t1 eet thong, hollongaa aruk lohoroor.

N¢ 'thaa umwa hode baa 'thék adiman lohoroor buuk,
noonnd 'thek ci ngaa adtican thoothiok niccig vélek. N¢ tari 'thek
gotoonogi eet ci adaahi ho, aliili gérréét haaga noho. N€ né€ &&ti ci
oho baa aruk eet buuk ho, aitd né€ hollo aai ningaata. GotoonogT
nuun dioo cig adtican thoothiok niccig 1'thong 'thék hati
hiittiibatteek. N& hati irrioonito eeta thdoth nicci 1itd, “Iin tiina
deede cig occa attikiaa Omotd hi hodei, riimeek hi nyepunyoot hiitd
Oomotd hi 'ramma, n€ thi 11 &&th c1 biyyeetu.” Tiko 'thék cieeg deéede
cig adlimaniini lohouli.

NE& th1 hati &&t1 occa hollo aai loocca ittho. N€ tari hati
ibboor €€th c¢1 lootu buuk. Ma baalli acuuhan eet 1in 166¢1 16010,
hode 11 maka mana, ngaa 'thék aga ngaati ibboorini noho. Hode
ngaa i'thiaanaani eeta kanniinit 160la thong, ibboorri 'theék noho né
urwacan looc. Hiningiti haak hati hubuthia hinyomona jurrung. Ma
tarT hollo urwacanni biyyeeta niccieeg waawani, au hati akaraaban
mana. Aanyik mana hadtakuuri haaga noho. Aitd haala buuk hollo
icca arrita jurrung. Arrawan mana 'th€k haau hi goong hai naag
atiitith kdrra haaga. Tbbdor eeta 8&tha iccig irkinya iyyo. Ibboor
€€tha cig marihig dioogi, aitd hollongaa 1bboodr €€th ci holli buuk.

Ma ho, utlingeek &t 610 noo irkinya iyyo, titik ndo laaina,
hode 6ko loocca umwaani. Horoong 0ko: ma aai hi ci baa
oortothoothik &&ti eet ici Monita Tica, okolli hinnia 6k angiranni
ici Taala 1ica. Ma horoong oortothoothik €&ti eet Taalaa, okolli
hinnia goong 0ko angiranni ici LotukeT Tica, 1'thong halalit

gotoonogi eetag 'thinneeti, hagaaco ai, “Ma oko hati 'thék thooth

baa attiha Nyekuci haaga ho, hadahi oko hati neegi? Aanytik mii
'thék Tnodonnd buuk hikia haau.”

NE& thi 'thék hati kor ci ikiaai, iita ibboorio. Ningiti hati au
aattiyyi 'th€k n&&g velek 'thinneetini icig ablinnaa. litid thooth
umwaa cT tar7 hati ai gotoni eet ci adaahi ho t00. Iitido hollo afi,
“Baa ngaa aai thooth umwaani.” Ngaa tar hati ajin eeta Tn06nnod
buuk anneek, “Ma 1in thoo0th ci aal nohotaa, ma baa aai hi ci
tidiimani eet nicciee veélek. Ngaa goong hau hobodeeki thoothiok
cig aattig noho uruta tari?” Tin 'gii ci abathi g&rr&ét, a'nyaha hinna
thooth niccee meder c1 aalla oowo haaga. Acuuhan cee gotoni icci,
okd cee acuuhan gotdni icca. I'thdng, Edécaak hinna eeta eleeti,
horoong hinna hedecia habucceet umwaa haaga.

N€ thi 'gdol ci gdoong irriooni eeta thoodth ¢i lohoulio ho

ceeni. Edecia dté€lléna cigannig ngaati.

Dtééllén cig aduha: Tomathio Abari

